
24
Isehaagwa Ribkaabwa

% |braahiim oont'a winneet eegrim taku,
Ukwaasana barooh gaba tak kwaasa iifi, toona
tishagaamiyeet winneet hooy ansirami.

%2 B'eeb gaal Ibraahiim winneet aamaniyi
kishiyaayoos oowin waliikiyaayt «Oont'a
waadiyaab deha abikaa,

% haruuk aniib w'oor Isehaagii dehaay een
indhiwa geeb neefiyeeb Kan'aani haashii takat
dehaay batehariiweet toona, Ukwaasana
toobuutwa teebreewwa manooyaanaay simii
halafooya.

%% |_aakiin baruuk aniib whaashwa y'ay
deewwa baya, malyaab Isehaag takat
beentooysii dehaay miriya!» idi.

% |kishiya barooh araatamiya «Tutakat malya
whaash oon hinin hooy neefiyeeb kaay'an
tindiyeek, kak niwari? Isehaag beentooy takat
harriiwa jillaay giigsani?» idi.

% |braahiim «W'oor beentooy door han
baagiigsaa!» idi.

97 Ukwaasana teebri manooyaab aneeb
indhiwaayeewwa y'ay dehayiisoowwa tooy
haay eeyaayi, malya na galad deha
shuumiyaab «Y'areek oon whaash iiyaaw
andi> idiheeb, baruuh uukna malaktaayiib
suurook iifdig indi, beentooy aree takat
w'ooriyu dehaay imaar tindiya.

% Tutakat geebook tooy w'aay tinriibeek,
baruuk toon tehalafooy t'aniit haay
baashagaamaa. Laakiin w'oori door han been
tooy haay baagiiga.» idi.

9 Aflaay ikishiya toona Ibraahiim sooyaneet
kastooh tankwiikweet toona dehaay
halafooya.

19 Shalik doori har'ii ikishiya tamin kam

8 w'ankwanaayees iiyhaayt giigiya. Daayiinaaka
baruuh iibriyeet ikishiya haay giigiya. Baruuh
Naahuur Ibraahiimiib oosaniit madiina
whaash Araam Nahaariim ibi.

1 Baruuh eekam tumadiinaati kwayaay tiifiit
reeti dar ganafiya. Uudoor beeb tuuyiin
dhibaa tiifi, taam'at toori iiwir'ana door akaay
iifi.

12 Baruuh siileeliya «Ukwaasanaay, Ibraahiim
w'ankwanaayu Yy'ibdeeb ansiraaheeba! Oon
amsi Isehaagii dehaay takat simaraheebal

'3 Shibiba, ani oont'a een iyami gw'adi geeb
angad eefi, tumadiinaati dehayiit arit yami
harawaay eeyaana eefeen.

4 Ani gaat bateesooh yam gw'iib raatami
andi. Yam tiniiweeti, eekam na deha
gw'astiniyeek, malyaab tuun batuuh
ikishiyaayook Isehaagii dehaay haydaab
tikatiyeet tutakat batooh tikatiyeet toona iikan
andi. Aflaay baruuk w'ankwanaayu geeb
abkaab tiiktiyeeb igalad faaysitaneet toona
han akteen.» idi.

1> Baruuh toosleel baafaaysay, Ribka yami
gidir wharkaay khii fiyakee tikwibar eeta.
Batuuh Beetehuul; Milkaay ooriit ooti. Milkaa
Ibraahiimiib oosan Naahuuriit takati.

'® T'0or winneet daawriitu, adhamiitu oonaay
suurii tak han katim Kiiki. Batuuh iyameet
suur tikwtaay eeta, tudaatoos yameesta. Masi
weer door han eeta.

" Ukishiya batiiyooh dehaay dhaabee eeyaayt
«Yam gw'asiiheebi!» idi.

'8 Batuuh «Winneet gw'aa, duuruun!» tidi.
Willa igidaroos y'ayees khii tiyimt gw'asti.

19 Batuuh eeyam gw'astaayt har'ii, «Eekam
han eel'aneeb ookiik dehook gw'asi andi.»
tidi.

20 Batuuh igidariib iifiin eeyam willa idirkwiib
tifift, toori ookiik dhaabta, gwida yam aree
tigaalil.

?! Uutak bhaliib anu batuuh tiid'eet toona
iishbib. Malya tuun batuuh Ukwaasana
haydaab ikatiyeet bitkaayeeb iishbib.

%2 Aakam gw'iyaana har'ii, uutak dim'araay
faay ay giramwa tarab y'iibwa, malu
giweeshaab gaalka ay tamuunwa ay giram
y'iinwa ifir'at t'oor yhi.

2% Malya batooh raatamiya «Batuuk aayiit
ootwi? Sooyiiheeb. Indhiwaayeekna shafat
amsi hooy naanayeet hooy teefee?» idi.

#4 Batuuh «Ani Beetehuul Naahuuriit oot
Milkaay faraaytu.» tidi.

25 Masi batuuh «Hinin ikameet m'ari nibari,
baruukwa geebook eefeenwa hooy diweena
mhiin han nibari.» tidi.

%% Oont'a uutak n'ati kuuramiyaayt
Ukwaasanaay dehaay siileeliya.

2" Baruuh «Ani barook hamdaabu, W'eefi
w'aniib W'ankwana Ibraahiimiib W'ankwana!
Bariiyeeh y'ayay da beeti aneeb timlahaheeb,
baruuk han igaladook bariiyooh geeb t'abkeeb
faaysita.» idi.

%% T'0or eedhiwa ookiik dhaabtaayt, toon
toona oodehay soota.

#% Ribka san Laabaan iidneeb tiibri. Uusan
aree ootak eeyami mhiin iifiib ookiik
dhaabiya.

% Baruuh eegnifi faaywa igiweeshaawwa
tukwaatiib rhiyanhoob, Ribka tiideeb ibhali
maaswa iifi akaay ootak ookiik idif. Ootak
iyami mhiin kameesooh gadee rhiya.

%! |Laabaan «M'aa barook Ukwaasana
deharaayooku, naan hooy tooy tingadiya, ani
oogaw suur akaay asoomir. Eekam han mhiin
dehaay asoomir.» idi.

32 Aflaay uutak oogaw geeb idif, eekam han
ganafiya. Eekam siyaamwa yamwa dehaay
haay eeyaan, ootakwa y'araweeswa han yam
iragadaayees haay iishgwadhneeb dehaay
haay eeyaan.
% Bareeh m'ariit suurii daasiyaana, ikishiya
laakiin «Ani ibhali bareek asehariiweeb
andiyeeb ookiik m'ariit tami kaadi.» idi.
Laabaan «Aflaay t'eeteek hadiidaa» idi.

3 Uutak «Ani Ibraahiimi kishiya.

% Ukwaasana aniib w'ankwana Ibraahiim
winneet deharaabi akaay oomraay id'i. W'eefi
barooh anootwa sh'aabwa, dim'araabwa
ashteetwa, kishiyaatwa kishiyaabwa, kamwa
makwa rayiisiya.

% Barooh umatuuniib Ukwaasana Saaraab
tutakatiyoos oor isfar. Baruuh oomraay
w'iibriyeeb kassooh w'ooroos yhi.

3" Aneeb Ibraahiim halafoosiyaheeb «Een
Kan'aani indhiwa ani geeb akwarriyeeb,
w'oori takat door han dehaay hooy
baahariiwa.

% Laakiin baabiya indhiwa; tugabiilaati
bayaat w'ooriyu dehaay takat hooy hariwa.»
idiheeb.

% Malyaab ani barooh raataman «Tutakat ani
geeb w'aay tinriibeek kak awari?» adi.

%0 Baruuh han bak idgi <Ani Ukwaasana diima
geeb ashboob, Ukwaasana abiiyeeh
malaktaayiib dehook iifdig indi, been umalak
aniib indhiwaayee w'ooriyu dehaay takat
marriya jillaay iishtam hook indi.

* Malyaab batooh indhiwaayaas ibeeristi
yheebneek, shaawti baruuk aniib igaladii
afoomaabwa.» idiheeb.

%2 Amsi ani eeyami mhiin y'ani door, diiseet
siileelan, «Ukwaasana! w'aniib Ibraahiim
y'anbiideeb, oon amsi Isehaagii dehaay takat
simaraheeb.

*3 Ani oont'a oon eeyami mhiin gadee aagirt
eetniyeek, yami gw'aa raatami andi.

4 Batuuh aneeb yam gw'astiniyeek, eekam
aree gw'astiniyeek, aflaay tuun batuuh baruuk
haydaab tikatiyeet toona iikan andi.

* Ani oogin'iisi iideet toosleelti baafaaysay
akaay, Ribka yami gidir fiyakee tikwtaay eeta.
Oogidir yam titbahoob, yami gw'aa batooh
raataman.

%% Batuuh willa igidaroos wharkaay
gadehitaayt <M'aa gw'aa, eekam han dehook
gw'asi andi.» tidi. Ani han gw'an, batuuh masi
eekam gw'asta.

" Ani Aayt ootuuwi?> adiit batooh raataman.
Batuuh han «Beetehuuliit ootu, Naahuur
Milkaay ifriyeeb w'oor Beetehuuliiti. tidi.
Shaawti ani batiiyooh w'ayiib igiweesha ad'i,
oofaay aree oognuufiib ad'i.

8 Malyaab ani kuuraman, W'eefeeb Ibraahiim
y'ibdeeb ahamid. Ukwaasana uukna
Ibraahiimiib indhiwa ookiik imlahaheeb akaay
Isehaagii dehaay takat amri.

* Baraak aniib w'ankwanaay dehaay
daayiinaayt iid'a tiyadneek, oont'a
sooyaanaheeb. Barooh daayiib iiwari tiyadna?
Hana takat weenaati harawaay yakani?» idi.

>0 |_aabaanwa Beetehuulwa «Tuun Ukwaasana
id'iyeenaatu, hinin niyadeena kitehaay.

>! Ribka tooy teefi; Ukwaasana idiyeet
tunaatiit shaawti w'ankwanaaytook ooriit
dooba batiikti, haay giiga.» idiin.

>2 |braahiimiib ikishiya een ibhali baraah
idiineeb imaasiwhoob, Ukwaasanaay suurii
n'ati whaashiib kuuramiya.

* Malya baruuh halaakaabwa, dam'araabwa
ashteeti mhakwarwa Ribkaab yhi. Masi
baruuh t'ooti sanwa toondeewwa alyaana yhi.
>* Malyaab baruuswa aanda geeb iifiinwa
tamyaana gw'iyaana, whawaad beentooy geeb
naayaan. Oomb'i ooraaw aflaay yakiyaana,
ikishiya Ribkaayt toondeewwa oosanwa
ibaayt «Oont'a w'ankwanaayu iibiyeet
areeyan.» idi.

>® Laakiin t'ootiit deewwa uusanwa «Ribkaab
asaramaat tari tamint yina geeboon isha,
malya giigtini.» idiin.

*® Laakiin baruuh «Shaawti tooy gwidaakaat
yina baasoos'anaheeb. Ukwaasana uukna
ishamheeb, w'ankwanaayu oorii dehaay takat
ismarheeb. Aflaay iibaabat eenay ishnahoon.»
idi.

>’ Baraah «Hinin Ribkaab kak saktiniyeeb
raatat eenay.» idiin.

>8 Baraah Ribkaab waliikiyaaniit raatamiyaan
«Oon ootak iitram tindii?» idiin.

Ribka «Awooh han.» tidi.

>% Aflaan baraah tukwaatoosna Ribkaab
tikishiyaatoosna batooh sehamaat geeb
giigsiyaan. Ibraahiimiib ikishiyaawwa aanda
geeb iifiinwa geeb giigiyaan.

% Baraah Ribkaab ideharna,

«Tukwaatuun, guudii, alfaab kayi, y'araak
y'ashooyees dheefa kwasaameen iikatiin.»
idiin.

%1 Malyaab Ribkaabwa tikishiyaataaswa
eekam y'amna, ootak iramna. Shaawti ikishiya
Ribkaab iyheeniit giigiyaan.

%2 Oont'a Isehaag Beer Laahaay Rooy ookiik
eeya. Baruuh Neegeeb iidna whaash ikwiir.
% Baruuh himniit gaat ingwaab ibaayt
hiirareeree sagi mhiinii daab kami khii iifiin
barooh beeti sakee rhiya.
% Ribka han asa tishbibhoob, Isehaag rhita.
Malya ookaam hooy tikwta.
% Batuuh ikishiya raatamta «Been uutak
beetoon sakiina ingwaabiib eefi aabu?» tidi.
Ikishiya «Baruuh aniib Ukwaasana.» idi.
Beenhoob batuuh halaakoos tiyhaayt ifiirees
tikwibis.

% Malyaab ikishiya kastooh toona baruuh
id'iyeet Isehaag sooya.

%7 |sehaag batooh toondi Saaraay oogaw haay
shuumya, beentooy batooh id'ir. Shaawti
batuuh takatoos tiki, baruuh han winneet
areeya. Isehaag toondeetiit yati har'ii shaawti
firhaat imri.



